КАНАЛ 5

(29.10.2008) Пациентите во Демир Хисар и Негорци биле врзувани со ремени зашто биле опасни 

Во Министерството за труд и социјална политика велат дека се свесни за недостатоците кои ги регистрирал Хелсиншкиот комитет при посетите на Специјалниот завод за лица со посебни потреби Демир Капија и Заводот за рехабилитација Бања Банско, но сметаат дека состојбата била подобрена од 2005-та година. Хелсиншкиот комитетот во својот специјален извештај укажа на супстандардни материјални и хигиенски услови. Во нивниот извештај има и загрижувачки податоци за пациенти заболени од туберкулоза па и смртни случаи. 

Решение за лошите состојби во Демир Капија и Банско од министерството гледаат во реализирање на процесот на деинституционализација кој треба да стартува од 1 јануари 2009-та. Тоа ќе значи сместување на штитениците во групи од по 5 лица во таканаречени станбени единици под постојана грижа на стручни тимови. 

 И од Министерството за здравство под чии ингеренции се психијатриските болници во Демир Хисар и Негорци велат дека се запознаени со лошите услови во посочените установи, најавуваат повеќе пари. За ужаснувачкиот наод на Хелсиншкиот комитет дека пациентите таму се држат врзани со ремени и повеќе од 12 часа, од Министерството за здравство велат дека тоа се правело затоа што некои пациенти биле опасни како за себе така и за околината и тврдат дека тоа се користело ретко. Државниот санитарен и здравствен инспекторат вршел надзор и забележал одредени недостатоци поради староста на објектите, но досега не констатирале нехумано постапување со лицата сместени во психијатриските болници. Хелсиншкиот комитет со вчерашниот извештај понуди и цела листа препораки до властите за подобрување на состојбата во овие заводи. 

	(28.10.2008) Нечовечки и понижувачки услови во психијатриските болници и заводи 



	Понижувачки услови во психијатриските болници и заводи во државава, констатира Хелсиншкиот комитет по посетата на четири специјални установи во државава. Пациентите во психијатриските болници Негорци и Демир Хисар се чуваат врзани со каиши и повеќе од 12 часа. Четворица штитеници заболеле од туберкулоза годинава во специјалниот завод за заштита на лица со посебни потреби во Демир Хисар - двајца од нив починале. Ова се само дел од забелешките во извештајот на комитетот повеќе од шеесет години, тоалетите се руинирани, хигиената на пациентите е под нивото. Годишно во Демир Хисар умирале од 20 до 30 пациенти, информираат од комитетот.

Како најголем виновник за лошата состојба ја посочува државата затоа што ги заборавила овие институции. 

 - Она што загрижува е дека државата и институциите нејзини кои се свесни за таквата состојба не реагираат или реагираат од случај до случај. Нивна обврска е да се грижат за тие услови и да воспостават не само тоа што ние го бараме како минимум од минимумот туку да одат во остварување на она што се очекува од нив - вели Исо Руси, в.д. претседател на Хелсиншки комитет.

Подобро сместување имало само во Заводот за рехабилитација Бања Банско, но таму се забележува на односот на персоналот со лицата што престојуваат, како и на нестручниот кадар утврдиле претставниците на Хелсиншки.

Дел од штитениците во Демир Капија кои се движат со помош на инвалидски колички повеќе од деведесет дена не можеа да излезат од зградата поради дефект на лифтот. Откако Канал 5 пред десет дена го објави проблемот, во заводот се јавиле повеќе фирми кои бесплатно го поправиле лифтот.

	


(28.10.2008) Хелсиншки комитет за човекови права: Условите во затворените институции се на многу ниско ниво 

Скопје, 28 октомври (МИА) - Условите во кои живеат штитениците во затворените институции „Демир Капија“, „Демир Хисар“ и „Негорци“ се загрижувачки, додека во „Бања Банско“ се на задоволително ниво, е заклучокот од анализата при посетите на Хелсиншкиот комитет за човекови права во овие институции.

Според претседателот на Хелсиншкиот комитет Исо Руси, условите во кои живеат корисниците, како што рече, се минимум од минимумот. Тој посочи дека загрижува фактот што државата и нејзините институции не реагираат или регираат од случај на случај, кога ќе се соочат со крајно загрижувачки ситуации.

Тони Макиновски од правниот тим на Комитетот на денешната прес-конференција истакна дека при посетата на установата во Демир Капија констатирале дека хигиенско-санитарните услови биле на многу ниско ниво. Директорот на болницата е единствениот доктор кој заедно со девет медицински сестри се грижи за 313 штитеници. 

Тој и порача на Владата на Република Македонија да го подигне нивото на хигиената во оваа установа, да се изготви план и програма за организирање на времето на штитениците во групни и индивидуални добро опремени креативни работилници со поголем број обучени и мотивирани дефектолози, да го зголемат бројот на вработени од други стручни профили и да има повеќе лекари.

На прес-конференцијата беше соопштено дека ниското ниво на санитарни и хигиенски услови е забележано и во психијатриските болници „Негорци“ и „Демир Хисар“. Во нив, како што беше посочено, имало случаи и на фиксирање за креветите.

Претседателот на Хелсиншкиот комитет за човекови права најави дека во текот на неделава ќе ја посетат и институцијата во „Бардовци“. 
(17.10.2008) Хелсиншки комитет: Четирите хашки предмети не се опфатени со законот за амнестија 

Хашките предмети, како тешко кршење на меѓународното хуманитарно право, не подлежат на Законот за амнестија е ставот на Хелсиншкиот комитет откако во јавноста излегоа спротивставени толкувања за тоа. Четирите предмети се употребуваат за дневно политички потреби а ситуацијата ескалира до таму што постои опасност политиката да влијае врз правосудните органи, оценува Хелсиншкиот комитет за човекови права во последниот извештај. На каков начин и во каква фаза се вратени хашките предмети во Македонија, прашува Комитетот

 - За жал нашата јавност е ускратена од основната информација во врска со овие случаи. Потребен е одговор на тоа прашање, на каков начин и во каква фаза се вратени хашките предмети во РМ? Во однос на законот точно е предвидено што и како треба да се постапи и политиката мора да биде надвор од правосудните органи - вели Кети Јандриеска Јованова.

Но политичките партии на Албанците продолжуваат со обидот за Автентично толкување на Законот со кое би се опфатиле хашките предмети. ДУИ и ВМРО ДПМНЕ иако најавија се уште не ја формирале експертската комисија. Ставот пак на таа комисија најверојатно би го искористиле и пратениците кои треба да расправаат за иницијативата на ДПА за толкување на законот поднесена во Парламентот. 

 Хелсиншкиот комитет смета дека судот има двојни аршини во одредувањето на мерката притвор. Го истакнуваат примерот со пратеникот Хајрула Мисини, обвинет во хашкиот премет Липковска брана кому судот му го укина притворот. Во неговиот случај беше доволно да даде ветување пред судот дека ќе соработува и ја предаде патна исправа. За разлика од него други притворени лица покрај патна исправа и ветување нудат, стотици илјади евра како гаранција но судот и понатаму им го продолжува притворот.

	
	


(17.10.2008) Септемвриски извештај за состојбата на човековите права на Хелсиншкиот комитет 

Скопје, 17 октомври (МИА) - Вратените Хашки предмети,  мерката притвор и двојните аршини, акцијата “Питачење“, потребата за донесување на Законот за заштита од дискриминацијата   и повеќекратните препораки по реализираните посети во затворените институции на Република Македонија се темите кои Хелсиншкиот комитет ги разработува во септемврискиот извештај за состојбата на човековите права. 

Хелсиншкиот комитет смета дека не може во никој случај да има амнестија за случаи на тешко кршење на меѓународното хуманитарно право, посочувајќи дека враќањето и процесуирањето на хашките предмети во македонското правосудство предизвикува многу дилеми кои се проследени со крајно спротивставени толкувања во јавноста.  

Хелсиншкиот комитет посочува дека треба да се вложат сите напори случаите да добијат разрешница до крај почитувајќи го принципот на владеење на правото. Во извештајот меѓу другото се укажува дека Собранието на Република Македонија во два навратa има усвоено закони со кои се дава правната рамка, а која се однесува на овие случаи – Законот за амнестија и Законот за соработка меѓу Република Македонија и Меѓународниот  кривичен суд за гонење на лица одговорни за тешко кршење на меѓународното хуманитарно право на територијата на поранешна Југославија. 

- Потребно е да постои наредба од судскиот совет на Хашкиот Трибунал или одлука на обвинителот на Хашкиот Трибунал (или самиот Трибунал) за фактот во каква фаза е кривичната постапка која се предава на одлучување на домашните судски органи. Се што е надвор од овие јасни одредби е дневна политика и злоупотреба на правото за нејзини цели, се наведува во извештајот. 

За Хелсиншкиот комитет останува отворено прашањето како и во која фаза се вратени четирите  Хашки предмети.  

Во врска со мерката притвор и двојните аршини, Хелсиншкиот комитет во извештајот наведува дека судските органи продолжуваат да го злоупотребуваат притворот на начин што го користат како нужна мерка за обезбедување на обвинетиот во водење на кривичната постапка. 

Хелсиншкиот комитет апелира на соодветна, еднаква и правна примена и употреба на мерката притвор и ги охрабрува и повикува судските органи на употреба на другите соодветни мерки на обезбедување, се со цел да не се нарушат човековите права и повредата на достоинството на личноста. 

Хелсиншкиот комитет за човекови права континуирано ја следи акцијата “Питачење“ на Министерството за внатрешни работи во соработка со Министерството за труд и социјална политика и соодветните центри за социјална работа, која започна на 10-ти минатиот месец. Во извештајот меѓу другото се поздравува напорот на надлежните институции за намалување на бројот на деца кои не посетуваат училиште, но смета дека за да се оствари тоа потребно е од страна на тие институции да се излезе во пресрет на тие семејства со конкретни мерки за финасиска помош кои би спречиле евентуално повторно враќање на децата на улица, но тоа решение во никој случај не може и не смее да се чека на измените на Законот за социјална заштита кои се уште се во постапка на оформување. 

За неопходноста од донесување на Законот за заштита од дискриминацијата,   Хелсиншкиот комитет за човекови права на Република Македонија  го повикува Министерството за труд и социјална политика и сите засегнати актери во неговото донесување внимателно да ги разгледаат сите релевантни прашања, без притоа да се следи досегашната практика на експресно изгласување закони без расправа. 

Хелсиншкиот комитет во извештајот за септември констатира дека Република Македонија недоволно работи во насока на подобрување на материјалните услови за живот во затворските институции, иако истите состојби на неколку наврати наназад се констатирани и укажани од страна на релевантни домашни и странски органи и организации. 

	

	


(25.07.2008) Демантирана информацијата дека малолетник незаконски бил подолго време во притвор од дозволеното 

Судијката за малолетници од Скопскиот кривичен суд Василка Божиновска ги демантира информациите на Хелсиншкиот комитет за човекови права дека незаконски му определила притвор на малолетник подолго од законскиот максимум од 90 дена.

Судот го продолжил притворот до правосилноста на пресудата, како што тврдеше Хелсиншки, но според судијката Василка Божиновска тоа било сторено по барање на обвинителството. Судот наведува дека малолетникот кој бил осуден на две години затвор, сам побарал да биде префрлен на издржување на казната пред пресудата да стане правосилна. Хелсиншки овој пример го наведе во месечниот извештај за јуни како пример каде што надлежните институции ги прекршуваат правата на малолетниците и побара судот да ја преиспита одлуката
	
	


(23.07.2008) Хелсиншки комитет: Континуирано се игнорира пресумпцијата на невиност 

Хелсиншкиот комитет реагира дека полицијата и натаму го крши начелото на пресумпција на невиност со спектакуларни апсења и на сомнителен начин ги спроведува процедурите пропишани во актите на МВР. Секој осомничен го ужива правото на “претпоставена невиност” се додека не се утврди вина, но во Македонија секојдневно уапсените се снимаат како ги спроведуваат кај истражниот судија или во затвор. Хелсиншки, во соопштението за полициските злоупотреби, посочува дека многу индикативно е како медиумите точно знаат кого и каде апси полицијата. Затоа бараат полицијата да престане со делење на оперативни снимки со кои го повредува правото на приватност, угледот и достоинството.

 - Со некои спектакуларни акции на апсења во последниов период, стануваше збор за пресумпција на вина а не на невиност. Ако погледнеме наназад ги шетаа со лисици, за подоцна да се утврди дека не биле криви. Затоа државата треба да направи многу повеќе да ги заштити правата на секоја индивидуа - вели Даут Даути од Хелсиншки комитет. 

 

Хелсиншки бара полицијата да каже зошто осомничените ги спроведува со лисици на раце. Дали ги шетаат со врзани раце оти се плашат да не ги нападнат полицајците или да не им избегаат, или пак лисиците на рацете на приведените се само еден сегмент на циркуската претстава што МВР ја пласира со помош на медиумите, наведува Хелсиншкиот комитет во денешната реакција. 
	
	

	
	


(23.07.2008) МВР:Нема да дозволиме воведување цензура во 21 век и покрај нечии авторитарни нагони 

Скопје, 23 јули (МИА) - Министерството за внатрешни работи изразува задоволство што Хелсиншкиот комитет и покрај долгогодишното постоење, сосема неполитички, како што сами нагласуваат одлучи дури од минатата година во континуитет да ги следи случувањата со приведувањата.

- Тоа за нас укажува дека полицијата конечно престана да замижува пред криминалот и започна со собирање докази и изведување на осомничените пред лицето на правдата, се наведува во денешното соопштение од МВР. 

Во соопштението се подвлекува дека тоа е уште еден аргумент, кој ги отсликува заслугите на МВР за прогресот на Република Македонија, која само за две години успеа да се искачи една категорија погоре во рангирањето на земјите во годишниот извештај на Стејт департментот по однос на нивната борба против трговијата со луѓе, како и напредокот во борбата против организираниот криминал препознаен од сите меѓународни фактори. 

- Претпоставуваме дека Хелсиншкиот комитет бил малку збунет и оти нивната демократска ориентација нема да им дозволи до крај да опстојат на барањата затворање на МВР за јавноста и отфрлање на определбите за транспарентност. Искрено веруваме дека не станува збор за некакви политички интереси и дека Хелсиншкиот комитет нема да инсистира МВР да ја прекине комуникацијата со јавноста и медиумите. Се надеваме дека Хелсиншкиот комитет знае дека одамна помина времето на комунизмот и едноумието, кога службите можеа да приведат одредено лице и за тоа не смееше ниту да се праша, стои во соопштението од МВР. 

МВР нема да дозволи да биде обвинето дека „киднапира“ лица без никакво сомнение или постапка, без разлика што Хелсиншкиот комитет цени дека не требало ниту да се дадат информации за „поблиската определба на професијата на лицето“. 

Веројатно само Хелсиншкиот комитет знае како би требало да се информира јавноста, доколку заради злоупотреба на службената положба е приведен полицаец, цариник, градоначалник, директор, се посочува во соопштението, а да се сокрие зошто е приведен и како ја извршил злоупотребата за која што се сомничи. 

МВР нема да си дозволи да го узурпира правото на слободно информирање на медиумите, ниту пак ќе лаже при одговарањето на нивните прашања. 

- Потценувањето на медиумите и третирањето на новинарите како машинерија која работи исклучиво водејќи се од некакви интереси, а не од вистината, е нешто на кое што најкатегорично ќе се спротиставиме. Нема да дозволиме воведување цензура во 21 век и покрај нечии авторитарни нагони. Нема да си дозволиме мешање ниту во уредувачката политика во медиумите преку сугерирање какви снимки и стории смеат, а какви не смеат да објавуваат. МВР во сите свои досегашни изјави инсистирал дека се работи за лица за кои постои основано сомнение за сторен криминал, се вели во дел од соопштението на МВР. 

Од МВР потсетуваат дека судот е тој кој што во независна постапка (без протести и политички притисоци) одлучува за некој вина. Во соопштението МВР изразува уверување дека станува збор само за лош ден на Хелсиншкиот комитет и дека заради заштита на демократијата нема да биде побарана измена на Уставот и законите со која што би се затвориле судските процеси и на јавноста и медиумите би им се забранило присуство во судниците. 

- Се надеваме дека Хелсиншкиот комитет нема да си дозволи да почне со вршење на притисоци врз Врховниот суд, со чија дозвола медиумите присуствуваат во судниците, иако станува збор за лица против кои е покренато обвинение, што значи лица чија вина се уште не е утврдена со правосилна пресуда, се наведува во денешното соопштение од МВР.

	

	


(08.07.2008) МВР ја повреди пресумпцијата на невиност во случајот “Танески” 

Хелсиншкиот комитет за човекови права во Македонија констатира дека Министерството за внатрешни работи и натаму ја прекршува пресумпцијата на невиност на лицата против кои поднесува пријави. Со тврдењата дека поседуваат “несоборливи докази” полицијата влијае врз одлучувањето на судот, наведува Хелсиншки посочувајќи дека таков е случајот осомничениот новинар Владо Танески.

 Анализата на МВР дека Танески ги убивал жените, затоа што тие имале ист профил како неговата покојна мајка со која не бил во добри односи, не е во согласност со македонските закони и со препораката на Комитетот на министри. Полицијата мора да се воздржи од соопштување на информации кои можат да и наштетат на правичноста на постапката, велат во Хелсиншки.
 - Начинот на кој излегува МВР, т.е. портпаролот, со зачинети шпекулативни новинарски етикети, придонесе на некој начин за ваквиот тек на целата постапка. Прашуваме до каде е човечкото достоинство, до каде е правото за заштита на приватноста, до каде може да оди демократијата. Во која правда сега да веруваме? Што останува? – вели Вјолца Мора Бајрами, од Македонскиот хелсиншки комитет.

 
Комитетот реагира и на квалификацијата “сериски убиец” што беше употребен за Танески, иако тој беше и до неговата смрт остана само “осомничен”.

 
Од оваа организација реагираат и за објавување на фотографиите од местото на увидот, кои ги достави полицијата. Друг аспект во целиот случај, наведува Хелсиншки, е отворањето на прашањето за повторување на судскиот процес против Игор Ристески и Анте Мирчевски без притоа да се обезбеди нов доказ, кој треба да биде единствен основ за ново судење.

 

МВР одби да го коментира извештајот и забелешките на Хелсиншки.

За случајот “Танески” тетовското обвинителство го чека уште графолошкото вештачење на ракописот од пронајденото писмо за да донесе одлука има ли основ за отворање истрага за неговата смрт или предметот ќе биде затворен како “самоубиство” и ќе биде запрена досегашната постапка. 
	
	

	
	

	

	
	

	
	

	
	

	
	

	
	


(09.06.2008) Хелсиншки комитет: Изборите најлоши до сега 

Изборите на 1- ви јуни се најлошо организираните избори во историјата на Македонија констатира Хелсиншкиот комитет во извештајот објавен денеска. Одлуката на ДИК да се прегласува во дури 193 избирачки места значи дека нерегуларно гласале над десет проценти од гласачкото тело, оценува Хелсиншкиот комитет.

 Хелсиншкиот комитет оценува дека цели сегменти на власта не ја работеле својата работа според законските и уставните должности, а се покажало дека институциите на државата се партизирани и одработуваат за партиски интереси. Оваа оценка најмногу се однесува на полицијата.

 

Во извештајот за изборите хелсиншкиот комитет констатира дека власта злоупотребила медиуми и буџетски пари за скапите владини кампањи што според оваа организација го отвора прашањето за измена на законските решенија во кои треба поконкретно да се прецизира што значи функционирање на техничка влада во услови на вонредни парламентарни избори. За инцидентите на 1 јуни полицијата приведе 40 тина осомничени. Конечната оценка ОДИХР ќе ја соопшти по прегласувањето в недела – во прелиминарниот извештај меѓународните монитори констатираа дека не се исполнети клучните меѓународни стандарди за фер и демократски избори. 
	
	

	
	


	

	


